
 �  Zəmanəmizin dühası, ümummilli lider 

Heydər Əliyevin təşəbbüsü ilə 1995-ci il noyabrın 
12-də referendum yolu ilə Azərbaycan Respublikası-
nın Konstitusiyasının qəbulundan keçən dövr ərzində 
ölkəmizdə milli qanunvericiliyin təkmilləşdirilməsi, 
insan və vətəndaş hüquqlarının və azadlıqlarının 
etibarlı təminat mexanizmlərinin formalaşdırılması və 
xüsusilə də siyasi-hüquqi sistemin liberallaşdırılması 
istiqamətində kompleks tədbirlər həyata keçirilmişdir.

Bu tədbirlər təsadüfi və xaotik 
məzmunlu olmayıb, demokratik 
dövlət quruculuğu prosesinin daxili 
məntiqi və dialektikasından qaynaq-
lanır, eyni zamanda oxşar tenden-
siyaların yeni reallıqlar fonunda 
perspektivdə də təkrarlanması 
gerçəkliyini inikas etdirir.

Məhz həmin reallıqların nəticəsi 
olaraq, bir sıra mühüm hüquqi nor-
malara konstitusion status vermək 
üçün hələ 2002-ci il avqustun 24-də 
ümumxalq səsverməsi-referendum 
keçirilmiş, Konstitusiyaya bir 
sıra əlavə və dəyişikliklər edil-
mişdir. Xalqın siyasi iradəsinin 
təcəssümü olan həmin referendum 
nəticəsində proporsional seçki 
sistemi ləğv olunmuş, müstəsna 
hallarda Azərbaycan Respublikası 
Prezidentinin səlahiyyətlərinin Milli 
Məclisin sədrinə deyil, Baş nazirə 
keçməsi proseduru təsdiqlənmiş, 
prezident seçkilərinin nəticələrinin 
sadə səs çoxluğu ilə hesablan-
ması qaydası müəyyənləşmiş, 
habelə, hökumətin Milli Məclis 
qarşısında illik hesabatla çıxış 
etməsi, siyasi partiyaların ləğvi 
səlahiyyətlərinin Konstitusiya 
Məhkəməsindən alınaraq ümu-
mi yurisdiksiya məhkəməsinə 
verilməsi, vətəndaşlara Konstitusiya 
Məhkəməsinə birbaşa müraciət 
etmək imkanının yaradılması və s. 
kimi prinsipial məsələlər hüquqi 
həllini tapmışdır. 

Yeddi il sonra, tam konstitu-
sion qaydalara uyğun olaraq Milli 
Məclis 26 dekabr 2008-ci il tarixdə 
keçirilmiş iclasında Azərbaycan 
Respublikasının Konstitusiyasına 
əlavə və dəyişikliklərin edilməsi üçün 
2009-cu il martın 18-də referen-
dumun keçirilməsi ilə bağlı tarixi 
qərar qəbul etmişdir. Ümumxalq 
səsverməsinə çıxarılan Referen-
dum Aktının layihəsində 29 maddə 
üzrə 41 dəyişiklik və əlavənin 
edilməsi təklif olunmuşdur. Bu 
dəyişikliklərdən 17-si maddələrə 
yeni hissələrin və ya bəndlərin əlavə 
edilməsi, 7-si maddələrdə sözlərin 
əvəz edilməsi, 7-si maddələrə yeni 
sözün və ya sözlərin əlavə olunması, 
6-sı maddələrə yeni cümlələrin əlavə 
olunması, 2-si maddələrin yeni redak-
siyada verilməsi, 1-i isə maddədən 
sözün çıxarılması ilə bağlı idi.

Cəmiyyətdə heç nə statik 
deyil, dəyişən zaman kontekstində 
mövcud meyar və dəyərlərə də 
müvafiq fərqli yanaşma labüddür. 
2009-cu ildə həyata keçirilmiş 

konstitusiya islahatından sonra 
ölkənin ictimai-siyasi həyatında 
baş vermiş köklü dəyişikliklər-
hüquq sisteminin təkmilləşməsi, 
demokratikləşmə prosesinin 
dərinləşməsi, təhlükəsizlik 
məsələlərinin yeni məzmun kəsb 
etməsi, dövlət strukturlarının 
yenilənməsi, ictimai təsisatların 
inkişafı, yerli özünüidarəetmə 
orqanlarının məsuliyyətinin artı-
rılması və digər mühüm proseslər 
Konstitusiyaya bir daha nəzər 
salmaq, Əsas Qanuna bəzi əlavə və 
dəyişikliklərin edilməsini obyektiv 
tələbata çevirmişdir.

Konstitusiyanın 152-ci 
maddəsinə görə, Azərbaycan 
Respublikasının Əsas Qanunu-
nun mətnində dəyişikliklər yalnız 
referendumla qəbul edilə bilər. 
Konstitusiyaya əlavələrin təklif 
edilməsi təşəbbüsünü nəzərdə tutan 
157-ci maddəyə əsasən, müvafiq 
təkliflə Azərbaycan Respublikasının 
Milli Məclisi və ya Azərbaycan 
Respublikasının Prezidenti çıxış 
edərsə, bu halda nəzərdə tutulan 
dəyişikliklərlə bağlı Konstitusiya 
Məhkəməsinin rəyi alınır.  Elə bu 
məntiqlə də Azərbaycan Respubli-
kasının Prezidenti İlham Əliyev cari 
ilin 18 iyul tarixində "Azərbaycan 
Respublikasının Konstitusiyasında 
dəyişikliklər edilməsi haqqında" 
Azərbaycan Respublikasının Re-
ferendum Aktı layihəsinin Konsti-
tusiya Məhkəməsinə göndərilməsi 
barədə sərəncam imzalamışdır. 
Referendum Aktına görə, Konsti-
tusiyanın 23 maddəsinə (9, 24, 25, 
29, 32, 36, 47, 49, 53, 56, 57, 58, 
59, 60, 68, 71, 85, 89, 100, 101, 
105, 121, 126) əlavə və düzəlişlərin 
edilməsi, habelə yeni 6 maddənin 

(98, 103, 106, 108, 110, 146) əlavə 
edilməsi nəzərdə tutulmuşdur.

Konstitusiya islahatının ölkə 
həyatının ən müxtəlif sahələrinə: 
təhlükəsizlik və müdafiə, insan 
hüquq və azadlıqlarının qorunması 
və ondan sui-istifadə hallarına yol 
verilməməsi, xüsusi mülkiyyət ilə 
bağlı sosial öhdəliklər, vətəndaşın 
informasiya təhlükəsizliyinin 
etibarlı təminatı, vətəndaşların 

seçmək və seçilmək hüquqla-
rının genişləndirilməsi, dövlət 
strukturlarının təkmilləşdirilməsi, 
bələdiyyələrin məsuliyyətinin artı-
rılması və digər vacib məsələlərin 
tənzimlənməsinə şamil edilməsi 
nəzərdə tutulur. Bu sahələr 
içərisində təhlükəsizlik və müdafiə 
məsələlərinin təsbit olunduğu 
Konstitusiyanın 9-cu maddəsinin 
I hissəsinin aşağıdakı redaksiyada 
verilməsi xüsusi aktuallıq kəsb 
edir: "Azərbaycan Respublikası 
öz təhlükəsizliyi və müdafiəsini 
təmin etmək məqsədi ilə Silahlı 
Qüvvələr yaradır. Silahlı Qüvvələr 
Azərbaycan Ordusundan və başqa 
silahlı birləşmələrdən ibarətdir." 
Heç şübhəsiz, bu dəyişikliyin 
konstitusion norma səviyyəsinə 
qaldırılması qeyri-qanuni hərbi 
birləşmələrin yaradılmasının 
qarşısını almaq üçün vacib hüquqi 
bazanı formalaşdırmış olur. Regio-
nal və beynəlxalq səviyyələrdə bu 
qəbildən təhlükələrin mövcudluğu 
və onların artma tendensiyasının 
müşayiət olunması sözügedən 
məsələlərin konstitusion norma ola-
raq Əsas Qanunda təsbit olunmasını 
zərurətə çevirmişdir.  

Demokratik inkişaf yolunu 
seçmiş dövlətlərdə plüralizm və 
tolerant münasibətlərin daha da 
inkişafı cəmiyyətin hər bir üzvü-
nün öz hüquq və azadlıqlarından 
maksimum istifadə üçün unikal im-
kanlar yaratması artıq öz təsdiqini 
tapıb. Vətəndaş cəmiyyətinin 
mahiyyətindən doğan və onun 
təcəssümü olan bu reallıq nə qədər 
paradoksal səslənsə də, konkret 
şəraitdə bu hüquqlardan sui-istifadə 
olunması gerçəkliyini də istisna 
etmir. Başqa sözlə, qanunvericilikdə 

boşluqların olduğu təqdirdə demok-
ratik cəmiyyətin yaratdığı münbit 
şəraitdən antidemokratik davranışın 
realizə olunması üçün faydalanmaq 
təhlükəsi real məzmun kəsb edə 
bilir. Bu nöqteyi-nəzərdən Konsti-
tusiyanın 24-cü maddəsinə "İnsan 
ləyaqəti qorunur və ona hörmət edi-
lir" məzmunlu I hissənin, habelə III 
hissəyə "Hüquqlardan sui-istifadəyə 
yol verilmir" məzmunlu cümlənin 

əlavə edilməsinin təklif olunması 
olduqca vacib addım sayılmalıdır.

Bu, bir həqiqətdir ki, hər kəsin 
istədiyi məlumatı qanuni yolla 
axtarmaq, əldə etmək, ötürmək, 
hazırlamaq və yaymaq kimi xarak-
teristikaya malik məlumat azadlığı 
hüququ başqalarının hüquq və 
qanuni mənafelərinin pozulması he-
sabına həyata keçirilməməli, həmin 
şəxslərin müvafiq qanuni vasitələrlə 
özünü müdafiə hüququnu istisna 
etməməlidir. Bu, Konstitusiyanın 
50-ci maddəsinin tələbidir. Buna 
baxmayaraq, müvafiq sahədə hələ 
də müəyyən hüquqi vakuum möv-
cud idi.  Belə ki, qanunla müəyyən 
edilmiş hallar istisna olmaqla, üçün-
cü şəxslər haqqında məlumat almaq 
məqsədilə elektron formada və 
kağız üzərində aparılan informasiya 
ehtiyatlarına daxil olmağın qanunla 
qadağan edilməsi həllini tapmayan 
hüquqi məsələlər sırasında idi. 
Referendum Aktı layihəsinin 32-ci 
maddəsinə edilən VI, VII və VIII 
hissələr bu sahədə mövcud hüquqi 
boşluğun doldurulması baxımından 
mütərəqqidir, fərdi məlumatların 
dairəsi, onların emalı, toplanması, 
ötürülməsi, istifadəsi və mühafizəsi 

şərtlərini müəyyən edir, insan-
ların informasiya təhlükəsizliyi 
ilə bağlı hüquqlarını pozan və ya 
mənafelərinə xələl gətirən neqa-
tiv halların aradan qaldırılmasına 
xidmət göstərir.

Məlum olduğu kimi, ölkəmizdə 
siyasi və iqtisadi islahatlar pa-
ralel olaraq aparılmaqdadır. 
İqtisadi müstəqilliyimiz siyasi 
müstəqilliyimizi şərtləndirən 

mühüm amildir. İqtisadi 
müstəqilliyimizin təminatı və 
möhkəmləndirilməsində Prezident 
İlham Əliyevin müəyyən etdiyi 
iqtisadi şaxələndirmə siyasəti 
həlledici rola malikdir. Bu siyasət 
ilk növbədə enerji resurslarından 
asılılığın minimuma endirilməsini, 
qeyri-neft sektorunun inkişafını 
özündə ehtiva edir. Ölkəmiz üçün 
qeyri-neft sektoruna daxil olan 
prioritet sahə kənd təsərrüfatıdır. 
Təsadüfi deyildir ki, 2015-ci il 
Prezident İlham Əliyev tərəfindən 
"Kənd təsərrüfatı" ili elan edilmiş, 
habelə hər sonrakı ilin bir kənd 
təsərrüfatı ili kimi qeyd edilməsinın 
vacibliyi vurğulanmışdır. Bundan 
savayı, iyul ayının 10-da Prezident 
İlham Əliyev Nazirlər Kabinetinin 
2016-cı ilin birinci yarısının sosial-
iqtisadi inkişafının yekunlarına və 
qarşıda duran vəzifələrə həsr olunan 
iclasında kənd təsərrüfatının inkişafı 
perspektivlərindən bəhs edərkən 
bildirdi ki, torpaqlardan səmərəli 
istifadə olunmalıdır. Bəzi hallarda 
torpaqlar zəbt edilib. Orada heç bir 
fəaliyyət göstərilmir. Əgər səmərəli 
şəkildə istifadə edilmirsə, həmin 
torpaqlar sahibkarlardan və yaxud 
da ki, digər şəxslərdən alınmalıdır 
və onlar insanlara verilməlidir ki,  
əkilib-becərilsin. Ona görə, Prezi-
dent Administrasiyasına göstəriş ve-
rildi ki, əkilməyən kənd təsərrüfatı 
təyinatlı torpaq olmamalıdır.

Məhz dövlət başçısının yuxarı-
da səslənən mövqeyindən qaynaqla-
naraq təşəbbüsçüsü olduğu Refe-
rendum Aktı layihəsinə çıxarılan 
məsələlər sırasında Konstitusiya-
nın 29-cu maddəsinə   aşağıdakı 
məzmunda V və VII hissələrin əlavə 
edilməsi  nəzərdə tutulmuşdur: "Xü-
susi mülkiyyət sosial öhdəliklərə 
səbəb olur.", "Sosial ədalət və tor-
paqlardan səmərəli istifadə məqsədi 
ilə torpaq üzərində mülkiyyət hüqu-
qu qanunla məhdudlaşdırıla bilər". 

Heç şübhəsiz, bu əlavələrin 

Konstitusiyada əks olunması 
təklifinin irəli sürülməsi Azərbaycan 
üçün strateji xarakterli aqrar 
sahənin (taxılçılıq, üzümçülük, 
pambıqçılıq, tütünçülük, barama-
çılıq, heyvandarlıq və s), daha da 
inkişafı və möhkəmləndirilməsi 
mənafeyinə xidmət göstərir.

Referendum Aktı layihəsinin 
36-cı maddəsinə təklif olu-
nan dəyişiklik  əmək hüququ 

əsasında işləyənlərin hüquqlarının 
müdafiəsini özündə ehtiva edir və 
elə bu səbəbdən də kifayət qədər 
böyük ictimai maraq doğurur. Bu 
məqsədlə müvafiq maddəyə edilən 
dəyişikliyə lokaut anlayışı əlavə 
edilmişdir. Məlum olduğu kimi, 
Əmək Məcəlləsində işçilərin tətil, 
işəgötürənin isə lokaut hüququ 
təsbit olunmuşdur. Dəyişikliyə 
əsasən isə  əmək müqaviləsi 
əsasında işləyənlərin tətil etmək 
hüququ yalnız qanunla nəzərdə 
tutulmuş hallarda məhdudlaşdırıla 
bilər. Azərbaycan Respublikasının 
Silahlı Qüvvələrində xidmət edən 
hərbi qulluqçular və mülki şəxslər 
isə tətil etmək hüququna malik 
deyillər. Dəyişikliklərə əsasən, qa-
nunla müəyyən edilmiş hallar istis-
na olmaqla, konstitusion səviyyədə 
lokautun tətbiqi qadağan edilmişdir.

Referendum Aktı layihəsində 
böyük ictimai maraq və rezonansa 
səbəb olan dəyişikliklər sırasında 
85-ci maddənin I hissəsi ("yaşı 
25-dən aşağı olmayan" sözləri " 
seçkilərdə iştirak etmək hüququna  
malik olan" sözləri ilə əvəz edil-
sin) və 100-cü maddəsi ilə bağlı 
dəyişiklik ("yaşı 35-dən aşağı olma-
yan" sözləri çıxarılsın) üzərində xü-
susi olaraq dayanaraq qeyd edək ki, 
hər iki halda söhbət müvafiq olaraq 
parlament və prezident seçkilərində 
tətbiq olunan yaş məhdudiyyətinin 
optimal tənzimlənməsindən gedir. 
Məlum olduğu kimi, mövcud 
qanunvericiliyin tələbinə əsasən, 
Azərbaycan vətəndaşı 35 yaşına 
qədər prezident, 25 yaşına qədər 
Milli Məclisin deputatı, 30 yaşı-
na qədər  baş nazir yaxud hakim, 
21 yaşına qədər  isə bələdiyyə 
üzvü seçilə bilməz. Təqdim 
olunan dəyişikliklərə əsasən, 18 
yaşlı gəncin Milli Məclisin üzvü 
seçilməsinə hüquqi əsas yaranmış 
olacaqdır. Bundan savayı, prezident 
seçkilərində tətbiq olunan yaş senzi 
(35 yaş) ilə bağlı məhdudiyyətin 

aradan qaldırılması nəzərdə tutulur. 
Müqayisə üçün qeyd edək ki, 
Fransada da prezident seçilmək 
üçün heç bir yaş senzi mövcud 
deyildir. Bu dəyişikliklər ölkəmizdə 
gənclərin özünütəsdiqi və inkişafı 
baxımından gənclər siyasətinin 
təntənəsi hesab oluna bilər. Kons-
titusiyanın 101-ci maddəsinin 
I hissəsində edilən dəyişiklik 
nəticəsində isə Azərbaycanda pre-

zidentlik müddətinin 5 ildən 7 ilə 
yüksəldilməsi nəzərdə tutulmuşdur. 
Obyektivlik naminə qeyd edək ki, 
anoloji praktika bir çox ölkələrdə 
(İtaliya, İrlandiya, İsrail, Qazaxıs-
tan, Tacikistan, Özbəkistan və s.) 
uğurla tətbiq olunmaqdadır və icti-
mai-siyasi sabitliyin, təhlükəsizliyin 
və davamlı inkişafın qorunub saxla-
nılması mənafeyinə xidmət göstərir.

Yuxarıda qeyd olunduğu 
kimi, Konstitusiya Aktı layihəsinə 
əlavə edilmiş 4 yeni maddə (103, 
106,108 və 110-cu maddələr) ilk 
növbədə dövlət strukturlarının 
optimal təkmilləşdirilməsi, onların 
səlahiyyətlərinin dəqiqləşdirilməsi 
və son nəticədə yaxşı idarətmə 
mexanizmlərinin tələblərinə cavab 
verməsi mahiyyəti kəsb edir. Həmin 
dəyişikliklərə əsasən,  ölkəmizin 
siyasi idarəçilik sistemində ilk dəfə 
olaraq Azərbaycan Respublikasının 
Birinci vitse-prezidenti və vitse-
prezidentləri vəzifələrinin təsis 
edilməsi nəzərdə tutulmuşdur. Hər 
iki yüksək dövlət  postuna təyinatın 
Azərbaycan Respublikasının Prezi-
denti tərəfindən həyata keçirilməsi 
konstitusion norma olaraq müəyyən 
edilmişdir.

Beləliklə, möhtərəm Prezident 
İlham Əliyevin təşəbbüskarı olduğu 
"Azərbaycan Respublikasının Kons-
titusiyasında dəyişikliklər edilməsi 
haqqında" Azərbaycan Respublika-
sının Referendum Aktı layihəsində 
əksini tapan əlavə və dəyişikliyin 
hər biri mütərəqqi xarakter daşıyır 
və ilk növbədə ölkəmizdə ictimai-
siyasi sabitliyin, təhlükəsizliyin, 
davamlı inkişafın, vətəndaş 
həmrəyliyinin, xalq-iqtidar birliyi-
nin möhkəmləndirilməsi, hüquqi 
dövlət və vətəndaş cəmiyyəti quru-
culuğu prosesinin dərinləşdirilməsi, 
dövlət idarəçiliyi sisteminin  daha 
da təkmilləşdirilməsi mənafeyinə 
xidmət göstərir, dövlətin bu 
sahədə məsuliyyətini və fəaliyyət 
istiqamətlərini konkretləşdirir. 

Azərbaycanda hüquqi dövlət və vətəndaş 
cəmiyyəti quruculuğu prosesi yeni mərhələdə

Elman NƏSİROV, 
Azərbaycan Respublikası Milli Məclisinin deputatı, 
siyasi elmlər doktoru,  professor

 � Müdafiə Sənayesi Nazirliyinin (MSN) müəssisələrində 2016-cı ilin 
birinci yarımilinin yekunlarına həsr edilmiş səyyar kollegiya iclası keçirilib.

MSN-in mətbuat xidmətindən AZƏRTAC-a 
bildiriblər ki, nazir Yavər Camalovun sədrliyi 
ilə keçirilən iclasda nazirliyin birlik və 
müəssisələrinin istehsal, maliyyə-təsərrüfat 
fəaliyyətlərinin yekunları və qarşıda duran 
məsələlər geniş müzakirə edilib.

Kollegiyanın sədri Yavər Camalov Prezi-
dent İlham Əliyevin yürütdüyü uğurlu siyasət 
nəticəsində Azərbaycanda iqtisadiyyatın 
inkişafının və ictimai-siyasi sabitliyin qorun-
masının təmin edildiyini qeyd edib. Bildirib 
ki, son illər dünyanın inkişaf etmiş dövlətləri 
iqtisadi böhrandan əziyyət çəksələr də, Pre-
zident İlham Əliyevin uzaqgörənliyi ilə gö-
rülmüş uzunmüddətli və qabaqlayıcı tədbirlər 
nəticəsində Azərbaycanda bu təsir minimum 
həddə çatdırılıb.  

Nazir ötən müddətdə ordu quruculuğu 
sahəsində aparılan əsaslı islahatlardan və 
Silahlı Qüvvələrin maddi-texniki bazasının 
gücləndirilməsi istiqamətində görülən mü-
hüm işlərdən danışıb. Qeyd edib ki, bu gün 
Azərbaycan Silahlı Qüvvələri ən güclü ordular 
sırasındadır. Azərbaycan Ordusu apreldə təmas 
xəttində əldə etdiyi uğurlarla vaxtilə düşmən 
tərəfinin nəzarətinə keçmiş bir neçə yüksəkliyin 
geri qaytarılması ilə bunu bir daha sübut edib. 

Y.Camalov aprel döyüşlərində nazirliyin 
müəssisələrində yaradılan və istehsal olunan 
bir sıra müdafiə təyinatlı məmulatdan geniş 
istifadə olunduğunu, düşmənin canlı qüvvəsinin 
və döyüş texnikalarının məhv edilməsində bu 
məhsulların mühüm rol oynadığını vurğulayıb.   

Bildirilib ki, MSN cari ilin altı ayını uğurlu 

nəticələrlə başa vurub. Hesabat dövründə nazir-
liyin müəssisələrində 2016-cı il üçün nəzərdə 
tutulan tədbirlərin icrası davam etdirilib, respub-
likanın güc strukturlarının sifarişləri əsasında 
bağlanmış müqavilələr üzrə müdafiə təyinatlı 
məmulatlar istehsal olunaraq sifarişçilərə təhvil 
verilib. Eləcə də mülki məmulat istehsalının 
genişləndirilməsi davam etdirilib.

Diqqətə çatdırılıb ki, ilin birinci yarısında is-
tehsal olunan məmulatların 80 faizini müdafiə və 
xüsusi, 20 faizini isə mülki təyinatlı məmulatlar 
təşkil edir. Mülki təyinatlı məhsulların isteh-
salı üzrə proqnoza 110 faiz əməl edilib. Cari 
ilin istehsal proqramına uyğun olaraq, hesabat 
dövründə nazirliyin müəssisələrində yaradıl-
ma üzrə 115 mövzunu və 198 mərhələni əhatə 
edən elmi-tədqiqat və təcrübi-konstruktor işləri 
davam etdirilib.

Müdafiə təyinatlı məmulatların yaradıl-
ması sahəsində nazirliyin elm müəssisələrinin 
potensialından istifadə etməklə elmi-tədqiqat 
və təcrübi-konstruktor işləri uğurla həyata 
keçirilir. Nazirliyin Elmi-Tədqiqat İnstitutunda 
(ETİ) cari ildə 15 mövzu, o cümlədən dövlət 
sifarişi xətti ilə 14 mövzu üzrə elmi-tədqiqat və 
təcrübi-konstruktor işləri davam etdirilir. Milli 
Aerokosmik Agentliyində (MAKA) Silahlı 
Qüvvələrin sifarışləri əsasında müxtəlif sahələri 
əhatə edən 33 mövzu üzrə  elmi-tədqiqat işləri 
aparılır.

Kollegiyada qeyd olunub ki, MSN-in 
müəssisələrində yaradılan və istehsal olunan 
məmulatlar cari ilin aprelində Malayziyanın 
paytaxtı Kuala-Lumpurda keçirilən “DSA-2016” 

XV Asiya müdafiə xidmətləri sərgisində uğurla 
nümayiş olunub. Bu sərgidə müxtəlif növ atıcı 
və yaxın məsafəli döyüş vasitələri, artilleri-
ya silahları, zirehli texnikalar, müxtəlif çaplı 
aviasiya bombaları, pilotsuz uçuş aparatları, atıcı 
silahlar üçün müxtəlif növ döyüş sursatları, kiçik 
çaplı avtomatik tapançalar üçün döyüş sursatları, 
optik cihazlar və s. olmaqla 220 adda müdafiə 
təyinatlı məmulat nümayiş etdirilib. Nazirliyin 
nümayiş etdirdiyi məmulatlar böyük maraqla 
qarşılanıb.

“DSA-2016” sərgisi çərçivəsində tədbirə 
qatılan bir sıra ölkələrin qabaqcıl şirkətlərini 
təmsil edən nümayəndə heyətlərinin rəhbərləri 
ilə görüşlər keçirilib, mövcud və yeni 
əməkdaşlıqlara dair danışıqlar aparılıb. Sərgi 
zamanı sentyabrda Bakıda keçiriləcək “ADEX-
2016” ikinci beynəlxalq müdafiə sərgisi ilə bağlı 
məlumat verilib və dəvətlər çatdırılıb. Hazırda 
“ADEX-2016” sərgisi ilə  bağlı təşkilati işlər da-
vam etdirilir. Artıq sərgidə iştirak etmək istəyən 
38 ölkədən 200-dən çox şirkətin sifarişləri qəbul 
edilib. 

Kollegiya iclasında nazirliyin birlik və 
müəssisələrinin rəhbərlərinin hesabatları 
dinlənilib və müəssisələrin fəaliyyəti müzakirə 
edilib.

Nazir hesabat dövründə tabeli birlik və 
müəssisələr tərəfindən görülmüş işləri müsbət 
qiymətləndirib.

Sonda nazir Y.Camalov ölkənin müdafiə 
sənayesinin Prezident İlham Əliyevin hər zaman 
diqqətində olduğunu bir daha xatırladıb və 
sahənin inkişafı ilə bağlı dövlətimizin başçısı 
tərəfindən verilən tapşırıqların yerinə yetirilməsi 
istiqamətində struktur bölmə, birlik və müəssisə 
rəhbərlərinə göstərişlər verib.

Apreldə düşmənin məhv 
edilməsində ölkəmizdə istehsal 
olunan müdafiə təyinatlı 
məmulatlar mühüm rol oynayıb

 � İyulun 20-də Dövlət 
Statistika Komitəsində 
Azərbaycan Respublikası 
Prezidentinin 22 iyun 2016-cı 
il tarixli sərəncamı ilə təltif 
olunan komitənin bir qrup 
əməkdaşına "Dövlət qulluğun-
da fərqlənməyə görə" medalı-
nın təqdim olunması mərasimi 
keçirilib.

Tədbirdə çıxış edən Dövlət Statis-
tika Komitəsinin sədri Tahir Budaqov 
əvvəlcə ölkə başçısının sərəncamına 
əsasən "Dövlət qulluğunda 
fərqlənməyə görə" medalı ilə təltif 
olunan komitə əməkdaşlarını bir daha 
təbrik edərək onlara fəaliyyətlərində 
uğurlar arzulayıb. T. Budaqov ümum-
milli lider Heydər Əliyevin müasir 
dövlət qulluğu sisteminin formalaş-
dırılması və inkişafında, demokratik, 
hüquqi və dünyəvi dövlət quruculu-
ğunda misilsiz xidmətlərindən bəhs 
edib. Komitə sədri bildirib ki, ulu 
öndərin tövsiyələrinə əsaslanaraq 
hazırlanan və 2000-ci il iyulun 21-də 
qəbul olunan "Dövlət qulluğu haq-
qında" Azərbaycan Respublikasının 
Qanunu ilə ölkəmizdə dövlət qulluğu 
sahəsində vahid dövlət siyasətinin 
strukturlaşdırılmasının əsası qoyulub, 
dövlət qulluğu və dövlət qulluqçu-
su məfhumlarına aydınlıq gətirilib, 
dövlət qulluqçusunun hüquq və 
vəzifələri qanunvericilik yolu ilə 
müəyyənləşdirilib, dövlət idarəçilik 
sisteminin əsas amillərindən biri 
olan kadr ehtiyatlarının düzgün 

istiqamətləndirilməsinə zəmin yara-
dılıb. 

Qeyd olunub ki, digər inki-
şaf etmiş ölkələrdə olduğu kimi, 
Azərbaycanda da dövlət qul-
luğu irqindən, milliyyətindən, 
dinindən, dilindən, cinsindən, sosial 
mənşəyindən, ailə, əmlak və qulluq 
vəziyyətindən, yaşayış yerindən, 
əqidəsindən asılı olmayaraq mü-
vafiq vəzifənin tələblərinə uyğun 
peşə hazırlığına malik olan ölkə 
vətəndaşları hesabına formalaşır. 
Dövlət qulluğunun başlıca funk-
siyası, onun mahiyyəti--dövlətə 
qulluq etmək, dövlət və cəmiyyət, 
dövlət və onun vətəndaşları ara-
sında dayanıqlı əlaqəni yaratmaq, 
öz fəaliyyətində əməli surətdə 
demokratik prinsipləri müzakirə 
etmək, vətəndaş cəmiyyətinin 
genişləndirilməsinə şərait yarat-
maq, ictimai institutlara maksimal 
dərəcədə idarəetmə funksiyalarını 
ötürməkdir. Ümummilli lider Heydər 
Əliyevin dövlət qulluğu haqqında 

qanunvericilik bazasının yaradılması 
və təkmilləşdirilməsi sahəsindəki 
gördüyü böyük əhəmiyyət kəsb edən 
işlər ulu öndərin siyasi kursunun 
layiqli davamçısı Prezident İlham 
Əliyev tərəfindən uğurla davam etdi-
rilir. Dövlət başçısının yüksək diqqət 
və qayğısı sayəsində "Dövlət qulluğu 
haqqında" Qanundan irəli gələn bü-
tün məsələlər davamlı olaraq həyata 
keçirilir. Bu sahədə Prezident İlham 
Əliyevin 25 may 2006-cı il tarixli 
"Dövlət Qulluqçularının Peşə Bayra-
mı Gününün təsis edilməsi haqqın-
da" sərəncamı dövlət qulluqçularına 
olan qayğının əyani nümunəsidir.

Çıxış edən dövlət qulluqçuları 
onların əməyinə verilən yüksək 
qiymətə görə Prezident İlham 
Əliyevə dərin minnətdarlıqlarını 
ifadə ediblər. 

Sonda Dövlət Statistika 
Komitəsinin dörd əməkdaşına 
"Dövlət qulluğunda fərqlənməyə 
görə" medalı təqdim olunub.

Mirbağır YAQUBZADƏ, 
"Xalq qəzeti"

Dövlət Statistika Komitəsinin bir qrup 
əməkdaşına "Dövlət qulluğunda fərqlənməyə 

görə" medalı təqdim olunub


